
БАЛҚАШ КӨЛІ СУ ДЕҢГЕЙІНІҢ ТЕРБЕЛІСІ 
 

Аннотация. Балқаш көлінің су деңгейі жалпы алаптағы табиғи жағдайды көрсететін негізгі көрсеткіші 
болып табылатындықтан, мақалада Балқаш көлінің көпжылдық кезең ішінде су деңгейінің жүрісі қарасты-
рылып, оған талдау жасалынды. 

Түйін сөздер: көл, су деңгейі, ағын, ағынды, су өтімі, тербеліс, көпжылдық жүрісі, атырау, су қойма. 
 
Балқаш көлі Қазақстанның оңтүстік-шығыс бөлігінде орналасқан əлемдегі ең ірі ағынсыз көл. 

Ол неогенді-төрттік дəуірде Тұран тақтасының иілуі барысында құмды өзен шөгінділердің толты-
рылуы нəтижесінде Балқаш-Алакөл қазаншұңқырының аса терең жерінде пайда болған (1-сурет). 
Көл Ұзынарал бұғазы арқылы батыс жəне шығыс бөлікке бөлінген. Бұл екі бөліктегі судың химия-
лық құрамы екі бөлек жəне биологиялық түрлілігі де сан алуан (батыс бөлігі – тұщы, ал шығыс 
бөлігі – тұзды болып келеді). 

Балқаш көлінің су жинау алабының ауданы 429,5 мың км2, оның ішінде Қазақстан аумағын-         
да – 371,3 мың км2, ал ҚХР жерінде – 58,2 мың км2. Бұл аймақ экологиялық жəне шаруашылық 
тұрғыдан зор мəнге ие.  

География институтының соңғы жылдарда жүргізген экспедициялық жұмыстарының 
қорытындысы бойынша көлдің су деңгейі 342,5 м БЖ болған жағдайда, оның айдын ауданы –                       
19 225 км2, су көлемі – 113 км3, көлдің ұзындығы – 615 км шамасында, орташа ені 30 км, ал орташа 
тереңдігі 5,8 м-ге тең [1]. 

Еліміздің су мамандары мен экологтары Балқаш көлінің су деңгейін тұрақты күйде ұстап тұру 
іс-шараларын жүргізбесе, болашақта Арал теңізінің тағдыры қайталауы мүмкін деген тұжырым-
дама айтуда. Балқаш көлінің су деңгейі, климаттың өзгеруі əсерінен өзен сулары азайып, шаруа-
шылықта су қорын тиімді пайдаланбау салдарынан ұзақмерзімді циклдік ауытқуларға ұшырап 
отыр.  

Балқаш көлінің негізгі тіршілік көзі – Іле өзенінің ағындысы. Ол көлге құятын барлық ағын-
дының шамамен 80 %-н құрайды. Іле өзенінің Қазақстан аумағындағы Теріскей Алатау жотасының 
солтүстік-шығыс баурайларында басталатын Текес өзені, ҚХР аумағында Күнес жəне Қаш 
өзендерінің бірігуінен басталып, 205 шақырымнан кейін қайтадан Қазақстан аумағына суы мол 
өзен ретінде еніп,өзінің 1001-ші шақырымында Балқаш көліне құяды. Іле өзені Балқаш көліне құяр 
тұсында ауданы 8 мың шаршы шақырымнан асатын атырау қалыптастырады. Ол Орта Азияда 
сақталып қалған жалғыз өзен атырауы. Іле өзенінің атырауы Іле-Балқаш көлдік жүйесінде эколо-
гиялық тепе-теңдікті сақтау барысында табиғи реттеуші қызметін атқарады, ол ылғал мол жылдары 
суды бойына сіңіріп, ал құрғақшылық жылдары сақталған су қорларын қайта жұмсап ғасырлар 
бойы Балқаш көлі деңгейін бірқалыпты ұстап келеді.  

1-сурет – Балқаш көлінің ғарыштан түсірілген сұлбасы 
 

Балқаш көлінің алабы өзінің бірегей табиғи-климаттық жағдайына, жер жəне су ресурста-
рының байлығына байланысты əрқашан зерттеушілердің назарын аударды. Алғаш рет көлге жəне 
оған құятын су ағындарына бақылау жұмыстарын 1851–1854 жылдары топограф Т. Ф. Нифантьев 
жүргізді. Содан бері көл жəне оның алабын зерттеумен ресей географиялық қоғамының мүшелері 
Берг Л. С., Домрачев П. Ф., Юнусов Г. Р., Беремжанов Б. А., Соседов И. С., Курдин Р. Д., Шнит-
ников А. В., Голубцов В. В. жəне т.б. ғалымдар айналысты [2-14]. Қазіргі таңда алаптың мəселе-
лерін зерттеумен еліміздің гидролог-мамандары Турсунов А. А., Достай Ж. Д., Гальперин Р. И., 
Алимкулов С. К., Турсунова А. А., Мырзахметов А. Б. жəне т.б. айналысуда [15-21]. 

Балқаш көлінің су деңгейі алаптағы барлық экожүйенің жағдайын сипаттайтын негізгі индика-
тор болып табылады. Су деңгейі төмендеген жағдайда көлдің сулы-тұзды тепе-теңдігі нашарлап, 
көлдегі балық өнімділігі төмендеп, басқа да жағымсыз əлеуметті-экономикалық зардаптарға əкелу 
қаупі бар. 

Балқаш көлі су деңгейі, басқа да шөлейтті зоналардың ағынсыз көлдері сияқты климат өзге-
рісіне тəуелді ірі көлемдегі көпжылдық жəне ғасырлық циклды өзгерістерге ұшырап отырады [4-9]. 
Балқаш көлі су деңгейінің көпжылдық өзгерісіне Іле өзені аңғарының циклді дамуы басты роль 
атқарады. Су деңгейінің ішкі жылдық өзгерісіне климаттың жылдық циклі мен желдің əсер етуі 
нəтижесінде көлдің су теңдестігінің ішкі жылдық айналымымен анықталады.  

Балқаш көлі су деңгейінің аспаптық бақылаулары 1931 жылдан бастап қазіргі уақытқа дейін 
жүргізіледі. Əр жылдарда көлдегі гидрологиялық бекеттердің саны өзгеріп отырды. Көл аквато-
риясы бойынша орташа деңгейі 1960 жылдан бастап есептеледі, осы кездегі гидрологиялық бекет-
тердің саны 7 мен 13 арасында өзгеріп отырды. Ең ұзақ бақылаулар Балқаш қаласындағы бекетте 
жасалған жəне су деңгейінің орташа жылдық нəтижелері жақсы көрсетілген.  

Қазіргі уақытта көлдегі су деңгейін төрт тірек бекеттері Мыңарал станциясы, Алғазы көлі, 
Сарышаған станциясы, Балқаш қаласы бойынша бақылаулар жүргізіліп, көлдің орташа деңгейі 
есептеледі.  

Балқаш көлі су деңгейінің орташа жылдық көрсеткіштерін есептеу үшін «Құрлық суларының 
ресурстары мен режимдерінің жылдық мəліметтері» материалдарын қолданылды [22-24]. 

1880–1931 жж. аралығындағы су деңгейінің тербелісін Юнусов Г. Р. Іле өзені – Іле ауылы 
тұсындағы ағынды мен (1911–1931 жж.) Алматы метеорологиялық бекетінің мəліметтері (1879–
1910 жж.) бойынша қалпына келтірді, кейінірек бұл мəндерді Голубцов В. В. пен Жиркевич А. Н., 
Курдин Р. Д. су-баланстық əдіс пен кездейсоқ тегістеу мəліметтері арқылы нақтыланды. Осы зерт-
теулерге сəйкес көлдегі су деңгейінің ең төменгі мəні 1884 жылы, ал ең жоғарысы 1908 жылы 
бақыланған [4, 5, 11-14]. 

Балқаш көліндегі жылдық циклдердің жүруі 1880 жылдан бастап 2013 жылдар арасында 2-су-
ретте келтірілген.  

 

 
 

2-сурет – Балқаш көлі су деңгейінің тербелісі 
 

Көлдегі су деңгейінің тербелісі тек табиғи ғана емес, сонымен қатар антропогендік фактор-
лармен, соның ішінде Іле өзені ағындысын Қапшағай су қоймасын толтыруға алынуы жəне 
қайтарымсыз су пайдаланудың мөлшерінің көбеюімен сипатталады. 1987 жылы көлдің орташа-
жылдық деңгейі XX-ғасырдағы ең төменгі мəнге жетіп – 340,66 м жетті. Іле өзені ағындысы мен 
Балқаш көлі су деңгейінің көпжылдық тербелісі 3-суретте қарастырылған. 

3-суретте Балқаш көлінің орташа деңгейінің мəндерімен қатар Іле өзені ағындысының 
көпжылдық ағыны қарастырылды. Суретте Іле өзені ағындысының көпжылдық тербелісінде қатаң 
заңдылық қалыптаспаған, тек суы мол жылдар мен суы аз жылдардың белгілі өзгеріс циклдерін 
бақылауға болады. Жылдық ағындының циклдік тербелісін зерттеу барысында интегралдық қисық, 
спектральды жəне корреляциялық талдау, жылжымалы орташа мəндер жəне де басқа əдістер қол-
данылады. Біздің жағдайда орташа есеппен 6 жылдық кезең бойынша су өтімінің жылжымалы 
орташа мəндердің қисығы арқылы, Іле өзенінің Қапшағай шатқалындағы жəне Қапшағай су 
қоймасынан 164 км жоғары жердегі бекеттер бойынша су өтімі мəндері мен көлдегі су деңгейі 
салыстырылды. 

Графикте көрсетілгендей осы кезеңдегі алғашқы 10 жылда су деңгейі қарқынды төмендеген. 
Кейіннен біраз көтеріліп, су деңгейі қайта түскен: 1937 ж. мен 1946 ж. аралығында көлдің орташа 
жылдық деңгейі шамамен 1 метрге дейін төмендеген. Кейінгі 6 жыл ішінде көлдің деңгейі тұрақты 
болды. 1911–2013 жж. аралығындағы уақытта көлдің ең жоғарғы көрсеткіші 1961 жылы – 342,99 м 
БЖ көрсеткіште болды. 1962 жылдан бастап 1969 жылға дейін су деңгейінің өзгерісі байқалмады. 
1970 жылдан бастап көлдің деңгейі Қапшағай суқоймасының салынуы мен сонымен қатар, климат-
тық өзгерістерге байланысты қарқынды түрде төмендей бастады. Су деңгейінің түсуі Іле өзенінің 
гидрологиялық режимінің аз сулы фазасымен сəйкес келді. Осыған байланысты, суқойманы  сумен 

3-сурет – Іле өзені ағындысы мен Балқаш көлі су деңгейінің көпжылдық тербелісі 

 
толтыру Балқаш көлінің алдыңғы өзгерістерінің жылдық цикліне су көтерілген уақытына (1970–
1974 жж.) жəне су деңгейінің түсу фазасына (1975–1987 жж.) тура келді.  

Осыған байланысты Балқаш көлі су деңгейінің көпжылдық өзгерісін үш кезеңге бөлуге бо-
лады (3-сурет):  

1) Қапшағай су қоймасын толтырғанға дейінгі аздаған антропогендік əсерлер кезіндегі шарт-
ты – табиғи кезең (1970 ж. дейін); 

2) Қапшағай су қоймасын толтыру мен Іле өзенінің сулылығы төмен кездегі, сушаруашылық 
іс-əрекетке байланысты су режимінің бұзылған кезеңі (1970–1987 жж.);  

3) Іле өзенінің сулылығы жоғары кездегі су режимінің бұзылған кезеңі (1988–2013 жж.). 
1970 жылдардағы кезеңді Қапшағай суқоймасын толтырғанға дейінгі уақытты шартты – табиғи 

кезеңі деп қарастыру қажет, яғни Балқаш көлі су деңгейінің өзгерісіне шаруашылық əрекеттердің 
ықпалы аз болды деуге болады.  

Қапшағай су қоймасын толтыру барысында Балқаш маңында қоғамның үлкен қорқынышын 
тудырған. Бұрынғы КазКСР ғылыми күштерін біріктірген, қауіпті экологиялық жағдайлар туын-
дады.  

1986 жылы мемлекет көмегі тарапынан қолдануының нəтижесінде кешенді зерттеулердің 
аралық кезеңі ойдағыдай аяқталды, бұл жұмыстар республикалық кеңестерде қолдау тауып, одан 
соң арнайы КСРО-дағы ҚОК Кеңес министрлігінің мəжілістерде (03.07.87., №7), Сушаруашылық 
министрлігінің 04.08.1987 ж. №282 бұйрығымен жəне ҚазКСР-дағы арнайы Сушаруашылығы 
министрлігінің бұйрығымен бекітілген. Бұл құжатта Іле-Балқаш алабындағы суарылатын алаң-
дардың орналасқан орнындағы жер үсті суларын есепке ала отырып, Қапшағай су қоймасының 
толуының мөлшерін 14 км3-ден, 28 км3-ге дейін жеткізбей, суару жүйесін қайта қарау қажеттілігі 
туды [25].  

Жоғарғы аталған іс-шаралар Балқаш көлінің деңгейін тұрақтандыруға, Қапшағай су қойма-
сына 22,64 км3/жылына ағындардың келу жағдайы бойынша, 1988 жылы болған деңгейіне дейін 
суды жіберу жұмыстарына дайындалуға мүмкіндік берді. 

Жылдар

Балқаш көлінің су деңгейі

Іле өз.- Қапшағай шатқалындағы 6-жылдық 
жылжымалы су өтімі

Іле өз. - 164 км-дегі 6-жылдық жылжымалы су өтімі

Шартты-табиғи кезең Сулылығы төмен кездегі 
су режимінің бұзылған 

Сулылығы жоғары кездегі 
су режимінің бұзылған 

Іле өзенінің мол сулы ағынын реттеу кезеңіндегі (1988–2013 жж.) сонымен қатар көлді сақтап 
қалу іс-шараларына байланысты Балқаш көлінің су деңгейі біртіндеп көтеріле бастады. 1998 жыл-
дардан 2005 жылға дейін көлге ағын сулардың көп келуі нəтижесінде көл деңгейінің тез көтерілуі 
бақыланды. Деңгейдің көтерілуі аймақтың ауа температурасының өсуі мен ылғалдану жүйесімен 
көрінді.  

Қазіргі таңда су айдыны деңгейінің өзгерісі оған құятын өзен ағындысының көлемін анықтай-
тын табиғи факторлармен қатар Қапшағай су қоймасы жұмысының режиміне, ҚХР аумағындағы 
Іле өзені алабының жоғарғы бөлігіндегі жаңа су қоймалары салынуына жəне ҚР аумағындағы 
алаптың ортаңғы бөлігіндегі қайтарымсыз су тұтыну көлеміне байланысты болып келеді.  

